
Боныхъёд Gismeteo-йы бёрёггёнёнтём гёсгё, 20 ноябры нё уардзён. Уёлдёфы 
температурё – 7-20 градусы хъарм. 

СЁРМАГОНД ПРОГРАММЁТЁ
"Культурёйы хъёууон кусёг"

"РЁСТДЗИНАД"-Ы ЗИУУЁТТЁ 
Лёджы ном – уёззау уаргъ

СПОРТИВОН ФИДИУЁГ 
Ерыстё хъёбысхёстёй

Àðãú 10 ñîìû

Ö¸éóò, ¸ôñûì¸ðòàó, ðàтò¸ì í¸ êúóõò¸
Àáîí ê¸ð¸äçèì¸, Èðû ë¸ïïóò¸!..

Ö¸ãàò Èðûñòîíû ðåñïóáëèêîí àä¸ìîí ãàçåò
Ðåñïóáëèêàíñêàÿ íàðîäíàÿ ãàçåòà Ñåâåðíîé Îñåòèè

Дзырды фарн
... адёймаджы цард ... 

уарзондзинадёй арёзт у.  

    ГЁДИАТЫ Секъа 

 Юбилей 

Цёгат Ирыстоны 
Ёвзарён къамисы 30 азы

Цёгат Ирыстоны Ёв-
зарён къамисы сарёз-
тыл сёххёст 30 азы. 
Республикёйы ёвза-
рён системёйы минё-
вёрттён сё бёрёгбоны 
фёдыл арфётё ра-
кодтой РЦИ-Аланийы 
Сёргълёууёг Сергей 
МЕНЯЙЛО, УФ-йы 
Центрон ёвзарён къа-
мисы сёрдар Эллё 
ПАМФИЛОВА, ёндёр 
бёрнон адёймёгтё…
Мариинаг театры Дзёу-

джыхъёуккаг хайады 
концертон залы цы ём-
бырд сарёзтёуыд, уым 
архайдтой Уёрёсейы 
Центрон ёмё Цёгат Кав-
казы федералон зылды 
регионты ёвзарён къа-
мисты делегацитё, реги-
оны ёвзарён хызёджы 
кусджытё.
Сергей Меняйло йё ар-

фёйы ныхасы куыд фё-
бёрёг кодта, афтёмёй 
историон бёрцбарёнтём 
гёсгё 30 азы бирё нёу. 
Фёлё зёрдыл дарын 
хъёуы, фёстаг дёсгай 
азты нё бёстё цы уа-
вёрты бахауд, ёвзарён 
системёйы бындуртё йё 
ногёй аразын кёй ба-
хъуыд, уый. Уыцы ёу-
уёлтё хынцгёйё, Ёвза-
рён къамис алкёддёр 
архайдта бёрнон ёмё 
вазыгджын хъуыддёгтыл, 
фидардёр кодта ёвза-
рён процессы фётк.

– Цёгат Ирыстоны Ёв-
зарён къамис фёстаг 
азты ноджы фёхъомыс-
джындёр кодта йё ар-
хайд, граждёнты хъё-
лёскёнынадимё баст 
ёппёт сёвзёргё фарс-
татё дёр афойнадыл лыг-
гонд цёуынц. Уый у кол-
лективы, ёппёт ёвзарён 
системёйы ёнгом ёмё 

ёмхъару куысты ёвди-
сён, – загъта респуб-
ликёйы Сёргълёууёг.
Сергей Меняйло къами-

сы юбилейимё бастёй 
республикёйы паддзаха-
дон хёрзиуджытё ратта 
ёвзарён системёйы раз-
загдёр кусджыты къор-
дён. Афтё, Цёгат Ирыс-
тоны Ёвзарён къамисы 
сёрдар Моргуаты Жан-
нёйён лёвёрд ёрцыд 
майдан «Ирыстоны намы-
сён», иннётён та сак-
каг кодтой РЦИ-Аланийы 
Кады гёххёттытё.
Фарон хицаудзинады 

федералон оргёнты уы-
наффёйё нысангонд 
ёрцыд кадджын ном 
«Уёрёсейы ёвзарён си-
стемёйы сгуыхт кусёг». 
Ёмё ныр сбёрёг, Цёгат 
Ирыстоны минёвёрттёй 
фыццагдёр уыцы кад-
джын ном Горётгёрон 
районы территорион ёв-
зарён къамисы сёрдар 
Есиаты Еленёйён кёй 
саккаг кодтой, уый.
Эллё Памфилова йё 

раныхасы куыд бафип-
пайдта, афтёмёй респуб-
ликёйы ёвзарён коман-
дё рёстёгимё ёмдзу 
кёны, йё архайды уёрёх 
пайда кёны нырыккон 
нымёцон технологитёй, 
ёвдисы бёрзонд профес-
сион дёсныдзинад ёмё 
куыстхъомдзинад. «Бузныг 
уын уё хъёппёрисджын 
ёмё бёрнон куысты 
тыххёй», – бафиппайдта 
Центрон ёвзарён къами-
сы сёрдар.
Ёппёт арфёты фёстё 

ёмбырды архайджытён 
концерт равдыстой Мари-
инаг театры цёгатирыс-
тойнаг хайады артисттё.

РЦИ-Аланийы 
Сёргълёууёг 

ёмё Хицауады 
пресс-службё

 Хицауады ёмбырдёй 

Боны фёткы – 
социалон-экономикон 
нывылады фарстатё

РЦИ-Аланийы премьер-министр ДЗАНАЙТЫ 
Барисы разамындёй уыд Хицауады радон ёмбырд. 
Уым ныхас рауад ахуырады къабазы дарддёры 
райрёзтыл, регионалон бюджетмё бахёссинаг ивд-
дзинёдтыл, амалхъомадон компанитён льготон 
ёфстёуттё дёттыныл, стёй республикёйы ёрвыл-
боны царды ёндёр фарстатыл.

Зындгонд куыд у, аф-
тёмёй республикё кусы 
национ проект «Фёсивёд 
ёмё сывёллёттё»-йы 
уагёвёрдтыл. Уыцы про-
екты фёрцы хёстёгдёр 
азты республикёйы 170 
ахуырадон кусёндоны 
предметон кабинетты 
хъуамё ёвёрд ёрцёуой 
нырыккон техникон фё-
рёзтё. Ахём пълантё 
ёххёст кёнынён феде-
ралон бюджетёй респуб-
ликёйён нысангонд 
цёуы сёрмагонд суб-
сиди. Хицауады уёнгтё 
сбёлвырд кодтой, уыцы 
федералон финансон ёх-
хуыс куыд хардзгонд цёу-
дзён, уый фётк. Уыимё, 
ацы куыст ёххёстгонд 
цёудзён ёмёфсисады 
фёткы бындурыл, ома, 
регион дёр хи фёрёз-
тё радих кёндзён ахуы-
радон ифтонггёрзтё ёл-
хёнынён. Уый фёдыл 
Хицауады уёнгтё сфидар 
кодтой уынаффё.

Финансты министрады 
бавдыстёй ёмбырды ар-
хайджытё ёрдзырдтой 
республикон бюджетмё 
иуёй-иу ивддзинёдтё 
бахёссыны фарстайыл 
дёр. Уый фёдыл хицауа-
дон уынаффёйы проекты 
куыд загъд уыд, афтёмёй 
уёлёмхасён фёрёзтё 
радих кёныны фадат ис 
бюджеты социалон ста-
тьятё ёххёст кёнынён 
ёмё ахсджиагдёр ин-
фраструктурон проекттё 
царды уадзынён. Уыцы 
нысантён дихгонд ёр-
цёудзён 2 миллиард со-
мёй фылдёр. Уый къу-
хы бафтыд, республикон 
бюджеты хи ёфтиёгтё 
кёй фёфылдёр сты, 
стёй, федералон центр 
дёр регионён уёлём-
хасён финансон ёх-
хуыс кёй радих кодта, 
уый фёрцы. Хицауады 
уёнгтё амынд ивддзи-
нёдты тыххёй уынаффё 
сфидар кодтой.

Министртё ёркастыс-
ты амалхъомадон компа-
нитён льготон кредиттё 
дёттыны хъуыддагмё 
дёр. Дзанайты Барис 
куыд бафиппайдта, аф-
тёмёй регион уёрёх 
пайда кёны амалхъома-
дон архайды райрёзтён 
ахъазгёнёг экономикон-
финансон мадзёлттёй. 
Уыдоны нымёцы – пад-
дзахадон ёфстёуттё 
ёмё ёндёр финансон 
зёрдёдарёнтё дёр.

– Фёстаг цалдёр азы 
дёргъы амалхъомадон 
компанитён лёвёрд ёр-
цыд 950 кредитёй фыл-
дёр (сё иумёйаг бёрц – 
1 миллиард сомы бёрц). 
Бизнесы дарддёры рай-
рёзтыл кусгёйё, архайд 
цёуы аудынады феде-
ралон ёмё регионалон 
программёты фёрцы. 
Кёй зёгъын ёй хъёуы, 
уыцы мадзёлттё ком-
коммё ахадынц ног ку-
сён бынёттё гом кёны-

ныл, бюджеты ёфтиёгты 
рёзтыл. Уыцы нысантыл 
дарддёр дёр архайд 
цёудзён, ёппёт фё-
рёзтёй хёдзардзинёй 
пайда кёнгёйё, – загъта 
Хицауады Сёрдар.
Хицауады уёнгтё се 

’ргом аздёхтой кадрты 
фарстамё дёр. Афтё, 
сё раздёры бёнёттём 
ног ёмгъуыдмё нысан-
гонд ёрцыдысты ахуы-
рад ёмё наукёйы мини-
стры хёдивёг Мёхъиты 
Людмилё ёмё Адёмён 
куыст дёттыны комитеты 
сёрдары хёдивёг Эллё 
Авакова. Фёллой ёмё 
социалон рёзты мини-
стры фыццаг хёдивёгёй 
снысан кодтой Маматы 
Анджелёйы, Транспорты 
комитеты сёрдары хёди-
вёгёй та – Хъараты За-
уыры.
Ёмбырды архайджытё 

сфидар кодтой ёндёр 
уынаффётё дёр.

СЛАНТЫ Аслан

 Закъонёвёрынадон хъёппёристё 

Рагагъоммё зондзысты 
сё фидёны куысты бынат

Хёстёгдёр фидёны уёлдёр медицинон ахуыргёнёндётты сту-
денттыл ёвёрд уыдзён, дохтыры диплом райсгёйё, рагагъоммё 
былвырдгонд бынаты цалдёр азы бакусыны хёс.
Ахём ногдзинад сфидар кёны-

ны фёдыл Уёрёсейы Ёнёниз-
дзинад хъахъхъёнынады минист-
рад йё хъуыды сбёлвырд кодта.
Ведомствё УФ-йы Паддзахадон 

Думёмё цы закъоны проект бар-
выста, уый уагёвёрдмё гёсгё, 
медицинон институттё ёмё ака-
демиты ёппёт бюджетон ахуы-
радон бынёттё дёр уыдзысты 
нысанмёарёзт. Ома, бюджетон 
бынатмё ахуырмё бацёуынвёнд 
чи скёна, уыцы студент хъуамё 
рагагъоммё сёрмагонд бадзырд 
бафысса ёнёниздзинад хъахъ-
хъёнынады регионалон министрад 
кёнё комкоммё медицинон ку-
сёндонимё, дёсныйад райс-
гёйё, бёлвырд рёстёг паддза-
хадон медицинон организацийы 
кёй бакусдзён, уый фёдыл. 
Уыимё, медицинон ахуыргё-

нёндоны рауагъдон бадзырды 
уагёвёрд куы нё сёххёст кёна, 
уёд ёртывёрёй хъуамё бафида, 
йё ахуырадыл цы ёхца хардзгонд 
ёрцыд, уый.
Раззагдёр медицинон ахуыр-

гёнёндётты ректортё ёмё экс-
пертты фылдёр хай ногдзинады 
фарс рахёцыдысты. Уёвгё, сту-
денттё ёмё ёрыгон медиктё та 
ахём уынаффётёй разыйё нё 
баззадысты. Уыимё, ныридёгён 

амынд закъонёвёрынадон хъёп-
пёрисы фёдыл ёппёт профилон 
ведомствётё дёр раттой разыйы 
дзуапп.

Хёстёгдёр фидёны куысты 
ахём фётк ёнхъёлмё кёсы, 
фармацевты дёсныйад чи рай-
са, уыцы ёрыгон специалисттём 
дёр (рагагъоммё бёлвырдгонд 
бынаты уыдонён ёнёмёнг ба-
кусыны ёмгъуыд уыдзён 3 азы 
бёрц). «Фармацевты дёсныйадыл 

чи сахуыр кёна, уыдонён куысты 
бынёттё дётдзысты клиникон 
стационартё ёмё ёндёр меди-
цинон кусёндётты, стёй рынчын-
дёттё ёмё паддзахадон оргёнты 
дёлбар кусёг афтекты», – закъоны 
проектыл дзургёйё, бафиппайдта 
Ёнёниздзинад хъахъхъёнынады 
экономикёйы федералон институ-
ты директор Ларисё Попович.
Уый фёдыл закъоны проект дёр 

сёрмагонд хицауадон къамис хор-
зыл банымадта. 
Ёмё, кёд ёрыгон дохтырты фи-

дёны кусён бынёттимё баст ног 
уагёвёрд сфидар кёныны ём-
гъуыд нырма бёлвырдгонд нёма 
у, уёд фармацевтты архайдимё 
баст закъоны проект та, куыд ны-
сангонд цёуы, афтёмёй йё тыхы 
бацёудзён 2026 азы 1 мартъийы. 
Паддзахадон Думё йё кёд сфи-
дар кёна, уёд.
Ёмё ма иу фиппаинаг. Ёрмёг 

мыхуырмё цёттё уыд, афтё-
мёй УФ-ёй Паддзахадон Думёйы 
пресс-службё фехъусын кодта: 
депутаттё цалдёр бакасты ёр-
дзырдтой медицинон институттё 
ёмё академиты ёппёт бюдже-
тон ахуырадон бынёттё дёр ны-
санмёарёзт фёткмё раивыныл. 
Ёппёт фиппаинёгтё ёмё баф-
тауинёгтё хынцгёйё, ног закъон 
фидаргонд ёрцыд... 

СЛАНТЫ Аслан

 «Иугонд Уёрёсе»-йы проекттё 

Хёрзгёнёг лёвёрттё 
рынчын сабитён

Парти «Иугонд Уё-
рёсе» апарахат код-
та хёрзгёнёг дзыллон 
акци «Хъёбатырдзина-
ды къопп».
Рынчындётты дзё-

бёх кёнынмё дёргъвё-
тин рёстёг цы сабитё 
хуыссы, уыдонён ёнё-
хъён бёстёйё сёмбырд 
кёндзысты лёвёрттё. 
Партийы фарслёуджы-
ты хъёппёрис ахёсдзён 
2 декабры онг. 

«Иугонд Уёрёсе»-йы 
Центрон  ёххёстком-
мё ёххуысхъуаг сабитён 
рынчындёттём арвитыны 
тыххёй фыццаг лёвёрттё 
барвыста партийы фарс-
лёуджыты центрон сове-
ты сёрдар Ольгё Занко 
ёмё парламенты дёллаг 
палатёйы депутат, дунейы 
чемпион боксёй Нико-
лай Валуев. «Хёрзгё-
нёг акци мах аразём ныр 
ёртындёсём хатт. Уый 
ныфсы хос дётты ёна-
хъом рынчынтён. Уёззау 
низтё ёмё дёргъвётин 
рёстёг дзёбёх кёнынёй 
ас адёймёгтё дёр куы 
стыхсынц, уёд ма сабитё 
та куыд нё тыхсой. «Хъё-
батырдзинады къопп»-ы 
алы лёвар дёр сабитён 
дётты ныфс ёмё хъару, 
сё зёрдыл сын лёууын 
кёны, дуне хорзёхтёй 
дзаг кёй у, уый», – бафип-
пайдта Ольгё Занко.
Николай Валуев ма 

йём бафтыдта, зёгъгё, 
уёззау рынчын сабитё, 
уёлдайдёр та онколо-
гийё рынчынтё, ахистёр-

хуыз вёййынц рёстёгёй 
тагъддёр. «Уыдон ём-
бёлынц мёлётдзаг низ-
тимё, сё ныхмё тох та 
уёззау ёмё риссаг у, уы-
дётты тыххёй та сё хъё-
уы удхъарутё ёмё буары 
тыхтё, фыццаджыдёр сын 
мё зёрдё зёгъы ёнё-
низдзинад ёмё цёмёй 
ацы акцийы фёрцы ёмба-
рой ёнёрхъуыдыйё кёй 
нё баззайдзысты», – загъ-
та уый. 
Хёрзгёнёг хъуыддагмё 

ёрбаиу сты дохтыр, сы-
вёллётты онколог Кирилл 
Киргизов ёмё Донецкы 
Адёмон Республикёйы 

Хъайтар, интернационалон 
бригад «Пятнашка»-йы ко-
мандир Ахра Авидзба. 
Уыдонёй уёлдай акцийы 
архайёг ссис Мёскуыйаг 
стыр цирк.
Лёвёрттё ёмбырд кё-

нынц ёгас бёстёйы, уы-
донимё – Цёгат Ирысто-
ны дёр. Дзёуджыхъёуы 
байгом лёвёрттё исён 
дыууё бынаты – «Иугонд 
Уёрёсе»-йы регионалон 
ёххёсткомы (Миллеры 
уынг, 13) ёмё партийы 
Ёхсёнадон ёххуысы шта-
бы (Къостайы проспект, 
234). Ёрбахёссён ис 
ёрмёстдёр ног хъазён-

тё (фёлмён хъазёнтёй 
фёстёмё) канцелярон 
мигёнёнтё, чингуытё, 
сахорынёввонг нывтё, 
стъолыл хъазёнтё ёмё 
ёмбырдтё сфёлдыста-
дон архайдён – се ’ппёт 
дёр хъуамё уой заводы 
сё куыд рауагътой, ахём 
хуызы.

 «Кёй бафёнда, уы-
донёй алкёй бон дёр у 
уыцы диссаджы хорзёхы 
архайын. Республикёйы 
хёларзёрдё адёмёй йё 
уды хъармёй рынчын сы-
вёллёттён феххуысмё 
цёттё чи у, уыдоны хонём 
хёрзгёнёг хъуыддаджы 

архайынмё. Цы лёвёрт-
тё сёмбырд уа, уыдон се 
’ппёт дёр лёвёрд ёр-
цёудзысты Сывёллётты 
республикон рынчындоны 
ёвзонг рынчынтён», – 
фёбёрёг кодта «Иугонд 
Уёрёсе»-йы регионалон 
хайады нымёрдары хёди-
вёг Едзойты Марат.

 Уё зёрдыл уын лёууын 
кёнём, фарон ацы хёрз-
гёнёг акцийы архайдта 
166 мин адёймагёй фыл-
дёр, ёппёт Уёрёсейы 
сывёллёттён ракодтой 
500 мин лёварёй фыл-
дёр.

 САНАТЫ Альбинё

 Барадон фётк 

Рёмудзён ёрмёджыты 
ёнёзакъон зилдух

Оперативон-агурён мадзёлттё саразгёйё, Уё-
рёсейы Ёдасдзинады федералон службёйы Цёгат 
Ирыстоны управленийы кусджытё кёрон сёвёрд-
той Мёздёджы районы цёрджытёй иуы ёнёза-
къон архайдён.
Слестгёнджытё гуы-

рысхойаджы азымджын 
кёнынц, ёнёзакъонёй 
кёй балхёдта ёмё йё 
хёдзары ёфснайдёй 
рёмудзён ёрмёджытё 
(гранатё «Ф-1» ёмё гра-
натё «УЗРГМ-2»-йы рё-
мудзёнтё) кёй дардта, 
уымёй. Уыимё, ёгъдау-
халёгён уыд рёмудзён 
ёрмёджытё барвёндо-
нёй барадхъахъхъёнёг 
оргёнтём раттыны фа-
дат, фёлё дзы не спайда 
кодта.
Ёмбырдгонд операти-

вон-агурён ёрмёджыты 
бындурыл Ёдасдзинады 
федералон службёйы 
РЦИ-Аланийы управле-

нийы кусджытё УФ-йы 
Уголовон кодексы 222.1-
ём статьяйы 1-ём хайы 
(«Ёнёзакъонёй ёлхё-

нын ёмё ёфснайдёй 
дарын рёмудзён ёр-
мёджытё») бындурыл 
нёлгоймаджы ныхмё са-
рёзтой уголовон хъуыд-
даг.
Мёздёджы районы 

тёрхондон ёрёджы ёр-
каст уголовон хъуыддаг-
мё ёмё йё уынаффётё 
фехъусын кодта. Нёлгой-
маг нымад ёрцыд аххос-
джыныл ёмё йын снысан 
кодтой ахёстоны 3 азы 
дзырдмё фёбадыны ём-
гъуыд. Уымёй уёлдай, 
аххосджын иваргонд ёр-
цыд 20 мин сомёй.
Тёрхондоны уынаффё 

йё тыхы бацыд.

УФ-йы Ёдасдзинады 
федералон службёйы 

цёгатирыстойнаг 
управленийы пресс-

службё

 Федералон рейтинг 

Хуыздёр иумёйагахуырадон 
скъолаты номхыгъды…

Ёртё цёгатирыстойнаг астёуккаг скъолайы хаст 
ёрцыдысты, хуыздёр ахуырадон ёмё хъомыладон 
бёрёггёнёнтё чи ёвдисы, уыцы кусёндётты феде-
ралон номхыгъдмё.

 Уый тыххёй фехъусын 
кодта Цёгат Ирыстоны 
ахуырад ёмё наукёйы ми-
нистр Алыбегты Эллё.

Министры ныхасмё гёс-
гё, федералон рейтингмё 
бахастой дзёуджыхъёуккаг 
кусёндёттё: 11– ёмё 44-

ём скъолатё ёмё гимназ 
«Диалог».

«Ахём ёнтыстдзинады 
тыххёй арфё кёнын скъо-
латы коллективтё – педа-
гогтён, иннё специалист-
тён ёмё ахуырдзаутён, 
стёй ёппёт ныййарджы-
тён дёр. Ноджы стырдёр 
ёнтыстдзинёдтё сын мё 
зёрдё зёгъы. Уыимё, 
амынд скъолаты колектив-
тёй курёг дён, цёмёй 
бабиноныг кёной сё куыс-
ты фёлтёрддзинад ёмё 
дзы рёдауёй фёхай кёной 
иннё ахуырадон кусён-
дёттён дёр. Куысты ахём 
дёсныдзинад цёвиттойнаг 
хъуамё уа республикёйы 
ёппёт ахуырадон кусён-
дёттён дёр», – йё теле-
грам-каналы ныффыста ми-
нистр.

Нё уацхёссёг

 Зымёджы хъармгёнён афон 

Коммуналон фыдбылызтё 
ма ’руадзынён

Зымёджы хъармгёнён афоны ёмгъуыдмё Цё-
гат Ирыстоны зынгё фёфылдёр кодтой, цёрёнуа-
тон-коммуналон хёдзарады объектты ёнёкъуыхцы 
куыстмё йё цёст чи дары ёмё алыхуызон комму-
налон авариты фёстиуджытё чи иуварс кёндзён, 
ахём радгёс бригадты нымёц.  
Уый тыххёй фехъусын 

кодта РЦИ-Аланийы Цё-
рёнуатон-коммуналон 
хёдзарады, артаг ёмё 
энергетикёйы министра-
ды пресс-службё.
Министрады минёвары 

ныхасмё гёсгё, ведом-
ствёйён ахём амынддзи-

над ратта Цёгат Ирысто-
ны Сёргълёууёг Сергей 
Меняйло.
Афтё, зёгъём, мини-

страд бацархайдта, цё-
мёй фёхъомысджындёр 
уа паддзахадон куыстуат 
«Водоканал»-ы аварийон 
службёйы хъомыс. Ны-
ридёгён уал куыстуаты 

сбёлвырд кодтой, алыхуы-
зон уёвён коммуналон 
фыдбылызты фёстиу-
джытё ёвёстиатёй чи 
иуварс кёндзён, ахём 36 
бригады уёнгты. Уыдонён 
ёххуысён снысан кодтой 
сёрмагонд техникёйы 110 
иуёджы.

«Цёрёнуатон-комму-
налон хёдзарады, артаг 
ёмё энергетикёйы ми-
нистрады спциалисттё 
тырнынц, цёмёй гёнён 
ёмё амалёй ёдас ёмё 
хъахъхъёд уём коммуна-
лон фыдбылызтёй, ён-
дёр ахём ёнёнхъёлё-
джы цаутёй. Кёй зё-

гъын ёй хъёуы, зымёджы 
хъармгёнён афон ёдыхс-
тёй арвитынён ахъаз сты 
цалдёр ёууёлы. Уыдоны 
нымёцы – специалистты 
цёттёдзинад дёр. Ёппёт 
аварийон бригадты уёнг-
тё дёр цёттё сты сё 
куыстмё», – радзырдта 
профилон министры хёди-
вёг Надгериты Батрадз.
Ныртёккё ёппёт бирё-

фатерон цёрён хёдзёрт-
тё ёмё социалон ныса-
ниуёджы иннё объекттё 
дёр хъармёй ёфсёст 
цёуынц. Цёрёнуатон-

коммуналон куыстуёттё 
ёмё энергетикон ком-
панитё дёр архайынц 
рагагъоммё фидаргонд 
фёткыл, уыимё, ба-
хъуаджы рёстёг цёттё 
сты алыхуызон ёнён-
хъёлёджы уавёртём.

Дмитрий АСТАХОВ

 Хъёууон хёдзарад 

Мёздёггёгты афёдзы фёллой
Хъёууонхёдзарадон аз бёллиццаг рауад Мёздёджы районы 

зёхкусджытён. Фаронимё абаргёйё, хор ёрнай кодтой 35 мин 
тоннёйы фылдёр. Нартхоры фёзуаты фылдёр хай ныккарстой, 
кёронбёттён хатдзёгтё фёстёдёр сбёрёг уыдзысты. Ныридё-
гён фидарёй ис зёгъён, районы ацы азы хорёрзады бёрёггё-
нёнтё республикёйы иууыл хуыздёр кёй сты.
Сёрддёргъы рёстёг хус хас-

та, арвёй иу ёртах хёснагён 
нал ёрхауд хуры тынтём зёх-
хы араугё риумё. Кёмёндёр 
йё сины саст куыд фёрёстмё, 
мёздёггаг зёхкусджытыл дёр 
уыцы ёмбисонд ёрцыд – сё 
ёрдзон уавёртё сын сарёзтой 
сё къух. Кёронбёттёны сё ар-
хайд нё фёдзёгъёлы, иннё 
районты хёдзарёдтёй хъауджы 
зёхкусджытё райстой бёрзонд 
тыллёг.

– Фёззыгёндты 40 мин 509 
ёмё уалдзыгёндты 13 мин 670 
гектарёй зёхкусджытё рёстём-
бис нымадёй систой 38 центне-
ры гектарёй. Хицён хёдзарёд-
ты мёнёуы тыллёджы бёркад 
рауад дыууё хатты фылдёр. 
Ёрхёсдзынён нымёцтё: ЗФХ 
«Ваниев Таймураз» – 78 центне-
ры, ЗФХ «Тетцоев Георгий» – 67,5 
центнеры, ЗФХ «Хидиров Маго-
мед» – 65 центнеры, СПОК «Нива» 
Ашракаев Хасан – 59,2 центнеры, 
Тебиаты Анжелёйы зёхкусджыты 
фермерон хёдзарад – 55,6 цент-
неры. Ахём бёрёггёнёнтё ра-
гёй нал райстой нё районы хё-
дзарёдты зёхкусджытё, – зёгъы 
Мёздёджы районы хъёууон 
хёдзарадон управленийы раза-
монёг Ёлхъацаты Зауыр.
Сысджы ёмё хохаг хъёдур, 

рапсы тыллёг дёр хорз рауад. 
Ёхсёрдёс центнеры ратта рап-
сы гектар. Уёвгё та, йё фёз-
уат 9340 гектары ахсы ёмё йё 
бёркад рауад 15 мин тоннёйы. 
Сё хъуыддёгтё хуыздёр цё-
уынц Арслан Умашевы зёхкусёг– 
фермерон хёдзарады, гектар 
дзы тыллёг ратта 67,5 центнеры, 
СПОК «Нива»-йы – 25,7 центнеры, 
стёй зёхкусёг – фермерон хё-

дзарад «Ваниев Таймураз»– ы – 
25 центнеры.
Фёззёджы фёстаг мёй зёх-

кусджытё архайынц нартхоры 
тыллёг ёнёсёфтытёй бафс-
найыныл. Хуымты фёзуат ахсы 
цыппар мин ёмё ‘рдёгмё 
‘ввахс гектары, йё фылдёр хай 
уал бантыст хордёттём бахёц-
цё кёнын. Уым ём базилынц, 
ссыгъдёг ёй кёнынц, стёй йё 
хордётты бафснайынц. Гектарёй 
исынц 61 центнеры. Хорёфс-
найёнтём рагагъоммё бацёт-
тё кодтой хёдзарёдтё. Артаг, 
сёрдён ёрмёг, ивён хёйттё 
афоныл самал кодтой, ёмё уый 
руаджы хорёфснайёнтё нывыл 
уагыл сты. Сё цыдыл нё фёзын-

дысты, сёрмагонд ёфсёддон 
операцийы уавёры районы цы 
ёдасдзинады мадзёлттё арёзт 
цёуынц, уыдон. Ёрмёст, глонас-
симё баст техникёйы куыстён 
лёвёрд цёуы рёстёг ёдасёй 

кусынён. Фёлё уый бирё нё 
ахёссы, уымё гёсгё быдырон 
куыстыты цыдыл ницы уыйас 
зыны.
Районы хёдзарёдты ныри-

дёгён ёфснайынц сойё. Зёх-
кусёг-фермерон хёдзарады 
сёргълёууёг Тетцойты Георги 
куыд зёгъы, афтёмёй сём ацы 
культур Уёрёсейы рёстёмбис 
нымёцёй гектар дётты фылдёр 
тыллёг. Хёдзарады ацы бонты 
тох цёуы мыстыты ныхмё, науёд 
тыллёджы иу хай сё амёттаг 
фёвёййы. Ёрвылаз уыцы куыст 
фёцёуы районы ёппёт хёдза-
рёдты дёр.
Фидён азён бындур сёвё-

рыныл архайынц зёхкусджытё, 
уыцы иу рёстёг тауынц фёззы-
гёндтё: мёнёу байтыдтой 24 
мин гектармё ‘ввахс, хъёбёр-
хор – цыппар минёй фылдёр, 
фёззыгон рапс – ёхсёрдёс мин 
гектарёй уёлёмё. Фёззыгёнд 
культурты фёзуат ахсы цыппор 
цыппар минмё ‘ввахс гектары. 
Ёлхъацаты Зауыр куыд зёгъы, 
афтёмёй хёдзарёдты зёххытё 
бахуым кодтой. Ёцёгдзинадёй, 
ацы азы хуызён ёнтыстдзинёд-
тё Мёздёджы районы зёхкус-
джыты къухы рагёй нал бафтыд. 
Газеткёсёгмё, чи зоны, афтё 
кёсы, ёмё хёдзарёдты размё 
цёлхдуртё нё лёууы. Уый раст 
хъуыды нёу. Артаг, сёрдён ёр-
мёг ёмё ивён хёйтты ёргътыл 
зынгё схёцынц быдырон куыс-
тыты рёстёг. Сё фёуынмё хё-
стёг та дёлёмё ‘рцёуынц. Афтё 
рауад ныр дёр, фёлё зёхкусёг 
йё фёллой быдыры цыфён-
дыйё дёр нё ныууадзы. Нартхо-
ры килограмм хёдзарёдтё уёй 
кёнынц 14,5-16 сомыл, ёлхё-
нёг дёр йёхёдёг агуры зёх-
кусёг. Уымён у уёлдай арфёйаг 
сё архайд, зындзинёдты сёрты 
хизгёйё, йё ныфс кёмён нё 
асётты, уыцы адёмён.

ХУЫБИАТЫ ЛарисёЗёхкусджытё Александр Зёхкусджытё Александр САСИНСАСИН ёмё  ёмё ТЕТЦОЙТЫТЕТЦОЙТЫ Хетёг Хетёг

ЁЛХЪАЦАТЫ Зауыр

 Нысанмёарёзт программётё  

«Культурёйы хъёууон кусёг» 

Цёгат Ирыстоны дарддёр ёххёстгонд цёуы нысан-
мёарёзт программё «Культурёйы хъёууон кусёг». 
Уый уагёвёрды фёткыл ацы аз 7 специалисты кусын 
райдыдтой культурёйы хъёууон кусёндётты.
Уый тыххёй йё теле-

грам-каналы фехъу-
сын кодта РЦИ-Аланийы 
Сёргълёууёг Сергей 
Меняйло.
Республикёйы разамо-

нёджы ныхасмё гёсгё, 
программёйы архайёг 
алкёцы специалист дёр 

сёрмагонд зёрдёлхёнё-
ны хуызы райста 1 милуан 
сомы (уыцы паддзахадон 
ёххуыс схардз кёнён ис 
хи фёндонмё гёсгё).

 «Ацы программёйы 
фёрцы хъёууон районты 
культурёйы  организаци-
ты кусын райдыдтой фыл-

дёр, куыд ёрыгон, афтё 
фёлтёрдджын срециа-
листтё дёр. Уагёвёрдмё 
гёсгё, программёйы 
архайёг специалист йё 
ног бынаты хъуамё баку-
са ёппынкъаддёр 5 азы, 
фёлё рёстёг куыд ёв-
дисы, афтёмёй уыдонён 
сё фылдёр хай уыцы ём-
гъуыды фёстё дёр баз-
зайынц хъёууон кусён бы-
нётты. Хионы хуызён сын 
свёййынц, кёимё кусынц, 

уыцы адём, зонындзи-
нёдтё кёмён дёттынц, 
уыцы кёстёртё», – ба-
фиппайдта Цёгат Ирысто-
ны Сёргълёууёг.
Ацы ёмё ёндёр нысан-

мёарёзт программётыл 
куыст адарддёр уыдзён. 
Зёгъём, уыдонёй иу – 
«Хъёууон дохтыр (хъёу-
уон фелсыр)». Ацы прог-
раммёйыл архайд дёр 
хорзёрдём зыны медици-
нёйы хъёууон кусёндёт-

ты хъёугё специалисттёй 
ифтонг кёныны хъуыдда-
гыл. Ацы азы пълантём 
гёсгё, хъёууон амбула-
торитё ёмё фелсырон-
акушерон пунктты кусын 
райдайдзысты 24 дохтыр 
ёмё астёуккаг къёпхё-
ны 2 специалисты. Уёвгё, 
уыдоны иу хай ныридёгён 
бавнёлдта йё ног куыст-
мё…

КАЛМАНТЫ Аслан

 «Рёстдзинад»-ы куыста 

Лёджы ном 
уёззау уаргъ у

Ирон цардыуаг, ирон ёгъдау ёмё ирон газет. Афтё 
мём кёсы, цыма ацы ёртё ёмбарынады, ёрты-
къахыг фынгау, куы баиу вёййынц хёрзёгъдауджын 
адёймаджы удыхъёды, уёд ёй ноджыдёр сбёрзонд 
кёнынц. Цы ёртё уазнысаны кой скодтон, уыдон 
ёцёгдзинады тыгъдады уазал ныхёстёй баззаиккой. 
Фёлё сё зёххон адёймаг удварны комулёфт куы 
бауадзы, уёд цардхъомысы удёгас ёууёлтёй агёпп 
кёнынц. Ёмё нын нё зёрдётё байдзаг кёнынц 
уёлмонцадёй, тырнынадёй, бёллынадёй... 

Гъе, ахём ёнкъарёнтё 
мём равзёрын кодтой, 
дыууиссёдз азы раз-
мё газет «Рёстдзинад»-ы 
уацхёссёгёй цы нымад 
мёйтё бакуыстон, уыдон. 
Ёрыгон ма уыдтён, аф-
тёмёй редакцийы ёрбай-
йёфтон диссаджы арёхст-
джын журналистты къорд: 
газеты редактор – Хъаны-
хъуаты Валодя; йё хёдив-
джытё – Дзугаты Барис, 
Тегаты Сулейман; хистёр 
кары уацхёсджытё – Хъуы-
латы Чермен, Бёдоаты 
Алисолтан, Гуыбаты Чер-
мен, Хуытъинаты Махарбег, 
Хуыгаты Валодя; астёуккаг 
кары минёвёрттё – Би-
рёгъты Андрей, Цгъойты 
Хазби, Тыджыты Юри, Ба-
гаты Аврам, Уанеты Сурен, 
Тепсыхъоты Зоя, Зыгъуы-
таты Руслан, Ёлборты Хе-
тёг; кёстёртё – Черчесты 
Хъасболат, Малиты Хасан 
ёмё иннётё. 
Кёй ранымадтон, уыцы 

нёмттёй алчидёр у сёр-
магонд уацы аккаг, фёлё 
абон мё ныхасы сёр уы-
дзён Хуыгаты Валодя. 
Ёмё уымён ис йёхи ах-
хос. Редактор мё куыстмё 
куы иста, уёд йё нымёр-
дар чызгён афтё бакодта: 
«Хуыгайы-фыртмё ма мын 
фёдзур!» Чысыл фёстё-
дёр уый дёр фёзынд, 
ёмё йын Хъаныхъуайы-
фырт ёвёстиатёй загъта: 
«Леуаны-фырт, дё хайад-
мё кусёг куы агуырдтай, 
мёнё дын замманайы 
лёппу ссардтон, ёрёджы 
Ленинграды университеты 
журфак каст фёцис». Вало-
дя мём хёстёг ёрбалёу-
уыд, йё мидбылты фёл-
мён бахудт ёмё мын, 
ёнёдзургёйё, мё къух 
райста. Гъе, афтё базон-
гё дён мё фидёны хицау, 
пропагандё ёмё агита-
цийы хайады сёргълёууё-
гимё. Уыцы хабар ёрцыд 
сёрды райдиан 1983 азы, 
фёлё мём иуёй-иу хатт 
афтё фёкёсы, цыма хёрз-
ёрёджы уыд. 
Хуыгаты Леуаны фырт 

Валодя райгуырд 1927 
азы (15 сентябры) рухё-
ны мёйы 15 бон Ногиры 
зёхкусёджы хёдзары. Йё 
фёллойадон архайд рай-
дыдта 14-аздзыдёй 1941 
азы Калинины номыл кол-
хозы механизаторёй. 1946 
азы ахуыр кёнынмё ба-
цыд ЦИПИ-йы филологон 
факультетмё. Каст ёй куы 
фёцис, уёд фондз азы 
(1951-1955) бакуыста газет 
«Ёрыгон коммунист»-ы ли-
тературон кусёгёй, хайады 
сёргълёууёгёй, бёрнон 
нымёрдарёй. Уый фёстё 
Хуыгаты Валодя каст фё-
цис ФЁЛКЦ-йы ЦК-йы цур 
уёлдёр фёскомцёдисон 
скъола ёмё уыцы аз ны-
сангонд ёрцыд Ёрыдоны 
районы газет «Коммунизм-
мё фёндаджы» редакто-
рёй. Цыппар азы фёстё 
Хуыгайы-фырт йё ахуыр 
адарддёр кодта СЦКП-йы 
ЦК-йы цур Уёлдёр парти-
он скъолайы (1960-1962). 
Мёскуыйё куы ёрыздёхт, 
уёд та ногёй нысангонд 
ёрцыд «Коммунизммё 
фёндаджы» редакторёй. 
Уый фёстё йё тыхтё ба-
фёлвёрдта телеуынынады 
дёр: уыд телестудийы ре-
дактор, хистёр редактор, 
сёйраг редакторы хёстё 
ёххёстгёнёг. Къорд азы 
фёстё йё зёрдё фех-
сайдта мыхуырмё ёмё 
1994 азы кусынмё бацыд 
газет «Рёстдзинад»-ы ре-
дакцимё. 1981 азы нысан-
гонд ёрцыд хайады сёргъ-
лёууёгёй ёмё йё царды 
фёстаг бонтём куыста ацы 
бынаты. 
Хуыгаты Валодя уыд 

курдиатджын журналист, 
арёхстджын разамонёг, 
хёдёфсарм адёймаг ёмё 
иузёрдион ёмбал. Уыцы 
фёзминаг миниуджытёй 
йёхицён стыр кад скодта, 
куыд сфёлдыстадон ёх-
сёнады ‘хсён, афтё га-
зеткёсджыты раз дёр. Йё 
алыхуызон ёрмёджытё 
(уацтё, очерктё ёмё фе-
льетонтё) кёддёриддёр 
уыдысты мидисджын, раст 
фёндагыл лёуд ёмё аив 

ёвзагёй фыст. Хуыгайы-
фырт бирё хъарутё ба-
хардз кодта ирон профес-
сионалон журналистикёйы 
рёзтыл, ёрыгон журна-
листтё хъомыл кёныныл 
ёмё газеткёсджытыл 
аудыны хъуыддаджы. Йё 
арёхстджын куыст, ёхсё-
надон архайд ёмё сфёл-
дыстадон ёнтыстыты тых-
хёй йын лёвёрд ёрцыд 
паддзахадон хёрзиуджытё 
дёр. Валодямё, куыд жур-
налист ёмё ёхсёнадон 
архайёг, афтё ма йём уы-
дис хорз фёндтё, фёлё, 
хъыгагён, йё къухы нал 
бафтыдысты. 1992 азы Уё-
лахизы бёрёгбоны къё-
сёрыл уёззау низёй сё-
йыны фёстё 65-аздзыдёй 
йё цардёй ахицён 
Ныр та рахизём мыси-

нёгты халмё. Цы ёры-
мысём Валодяйы тыххёй, 
уый та куыд нё ис нё зёр-
дёйы рёбын. Хорз адёй-
маджы тыххёй хорз ныхас 
зёгъын дёхицён удыбёс-
тё скёнынёй уёлдай 
нёу. Уёлдайдёр та, Хуы-
гайы-фырты хуызён адёй-
маджы тыххёй ныхас куы 
фёцёуы, уёд. Цёвиттон, 
Хёлардзинады хёдзары 
цыппёрём уёладзыг-
мё рауагъдад «Ир»-мё 
куы схизын, уёд алы хатт 
дёр ёрымысын, 1983 азы 
«Рёстдзинад»-ы редак-
цийы цы цыбыр рёстёг 
акуыстон, уый. Уёды рёс-
тёджы уый уыд мыхуыры 
зёронд хёдзар. Ам куыс-
той Ирыстоны сёйраг га-
зетты редакцитё: «Со-
циалистическая Осетия» 
– галиуёрдыгёй, «Рёст-
дзинад» та – рахизыр-
дыгёй. Схизён асинтё 
дёр уыдысты ирон газеты 
рёзты. Ёз куыстон про-
пагандё ёмё агитацийы 
хайады уацхёссёгёй (йё 
сёргълёууёг уыд Хуыгаты 
Владимир), нё кусён уат 
уыдис тёккё асинты сёр-
мё, ёмё-иу редакцимё 
исчи куы схызт, уёд-иу ёй 
ёнёфенгё нё фестём. 
Мён уыцы рёстёг бирё-
тё нё зыдтой, фёлё-иу 
Валодямё ёнёфездёхгё 
нё фесты, ёмё-иу ёз дёр 
афтёмёй семё базонгё 
дён. Цыбыр ныхасёй, мё 
ног зонгёты нымёц бонгай 
нё, фёлё сахатгай рёзыд. 
Сё иу хай мё хъуыдё-
джы айдёнёй ахызтысты, 
иннётён та сё сурёттё 
ёнустём баззадысты мё 
зёрдёйы. 
Хуыгайы-фыртён уыдис 

уёрёх мидбылхудт, ёмё- 
иу нё дуарыл уазёг куы 
‘рбахызт, уёд-иу йё къух-
тё фёйнёрдём баивтыгъ-
та, афтёмёй-иу йё размё 
рахызт. Хъёбыстё, цинтё, 
арфётё нё кусён уатёй 
фылдёр загъд никуы ёр-
цыдысты ёгас редакцийы 
дёр. Ёмё-иу уый фёр-
цы фысымтё ёмё уаз-
джытё (схонём сё афтё) 
уайтагъд иумёйаг ныхас 
ссардтой. Уый фёрцы-
иу йё гаччы сбадт. Кёд 
уыцы заманы редакцийы 
бирё нё акуыстон, уёд-
дёр Бетъырбухмё мемё 
бирё ёнкъарёнтё ахас-
тон. Ныр дзёвгар азты 
зёххон дунейы немё нал 
ис Хуыгайы-фырт, фёлё 
мё нё рох кёны цыхуы-
зён лёг уыдис, уый. Уёды 
рёстёг газеты редактор 
ёмё обкомы бюройы уёнг 

Хъаныхъуаты  Валодямё 
ёмуёхск дзурын уый йед-
дёмё ничи уёндыд. Ёмё 
йын «Рёстдзинад»-ы раза-
монёг дёр стыр аргъ код-
та йе ’ргом ныхасы тыххёй, 
партбюройы нымёрдарёй 
дёр ёй йе ’мкусджытё 
цалдёр хатты хуымётё-
джы нё равзёрстой. 
Гъе, афтё тылдис га-

зеты куысты цалх. Тынг 

бирё цымыдисаг автортё 
куыстой уыцы рёстёг ре-
дакцийы. Кёд социализ-
мы дуджы куыстам ёмё 
цардыстём, уёддёр дзы 
алкёмёндёр уыд йёхи 
ёрмдзёф, йёхи хъуыды, 
ёмё сё зёгъын дёр фё-
рёзтой. Газет структурон 
ёгъдауёй дих кодта хицён 
хайёдтыл, ёмё се ’хсён 
цыдис ёнёрлёугё ерыс, 
алчидёр дзы архайдта ра-
зёй цёуыныл. Разамынд 
сын лёвёрдтой номдзыд 
журналисттё ёмё фёл-
тёрдджын адёймёгтё. 
Стёмтёй фёстёмё уы-
дысты хёсты ветерантё, 
бинонты хистёртё ёмё 
нымад лёгтё. Уыдонимё 
кусын, уыдонмё кёсын, уы-
донён лёггад кёнын йё-
хёдёг уыдис удыбёстё. 
Уымён ёмё дзы адёймаг 
йёхицён хорзёй цы райс-
таид, уый уыдис уёлдай-
джынтёй. Планеркё ёмё 
летучкёты рёстёг цыдис 
хъуыддаджы ныхас, ём-
бёхст ницы цыдис, суанг 
гуымиры рёдыдтытё дёр.
Иухатт нё корректор-

тёй иу ёрыгон сылгоймаг 
цалдёр рёдыды ауагъта. 
Ёнё зёгъгё нё уыд уыдо-
ны тыххёй, ёмё йын ре-
дактор йё хъуын ацагъта, 
бафтыдтой ма йём хайады 
разамонджытё ёмё фёл-
тёрдджын журналисттё 
дёр: чи – хицауы цёстмё, 
чи – йёхи зондмё гёсгё. 
Цыбыр ныхасёй, хъёуы ма 
дё ёмё нал!.. Ёппынфёс-
таг, корректорён ныхасы 
бар куы раттой, уёд сын 
хуссарыздёхт ныхасыуа-
гёй афтё бакодта: «Ёз 
уын цы зёгъон, уый зо-
нут: рёдыды куы бафёнда 
ацёуын, уёд ёй ничи ба-
уромдзён!» Планеркёйы 
архайджытё, цыма ныхас 
бакодтой, уыйау зёрдиа-
гёй ныххудтысты.
Хуыгаты Валодя кёд 

культурёйы хайады сёргъ-
лёууёг нё уыдис, уёддёр 
аивадон литературё иттёг 
хорз зыдта, мемё-иу бирё 
фёныхас куодта нё фыс-
джыты сфёлдыстады фё-
дыл, алкёмёндёр-иу дзы 
скодта цёстуарзон аргъ. 
Плиты Грисён уыд йё 
цардхёрёфырт (йё хойы 
лёппу), фёлё уымёй 
ёнёбындур буц никуы уы-
дис. Зонгё та йё бакодтон 
йёхицёй нё, фёлё Гри-
сёй. Зындгонд куыд у, аф-
тёмёй Плийы-фырт стыр 
уынджы (проспекты) бадын 
бирё уарзта. Иу бон, куыст-
мё цёугёйё, йё цуры 
абадтён ёмё йын са-
лам раттон. Цёстёй хорз 
нал уыдта, фёлё мё мё 
хъёлёсмё гёсгё базыд-
та ёмё мём рёвдаугё 
сдзырдта: «Хозийы-фырт, 
сыгъзёрин фестай, афтё 
фехъуыстон ёмё, дам, мё 
хёрёфыртимё иумё ку-
сут. Уый ёцёг у?!» Разыйы 
дзуапп ын куы раттон, уёд 
бахудтис ёмё ма йё ны-
хёстём бафтыдта: «Мёхи-
он кёй у, уый тыххёй нё 
зёгъын, фёлё саг лёг у!»
Хёрзбон ын загътон ёмё 

мё кусёнуатмё куы бахыз-
тён, уёд Хуыгайы-фырты 
уым баййёфтон. Грисимё 
фембёлдтён, уый куы ба-
зыдта, уёд мём, худгёйё, 
сдзырдта: «Ёз ёй зонын, 
цы дын загътаид, уый!» 
Ёмё та ногёй бахудтис. 
Мё хицау йё мидбылхуд-

тёй алцыдёр загъта ёмё 
йё нал бафарстон йё ма-
дыфсымёры тыххёй. Уый 
йёхёдёг алцёуылдёр 
дзырдта. Афтё дёр-иу 
мём каст, цыма Валодя 
ёмырёй дёр дзургё код-
та. Чи зоны, нё, уымён 
Хуыгайы-фырты куыст-
хъомыс уыдис фёзми-
наг. Обкомы кёнё хи-
цауады вазыгджындёр 

ёмбырдтём-иу партион 
кёнё хёдзарадон ём-
бырдёй цы ёрмёг ёр-
бахаста ёмё ныффыста, 
уый-иу мах, ёрыгон жур-
налисттё, аивадон уац-
мысы хуызён кастыстём. 
«Рёстдзинад»-ы уёды жур-
налисттёй уыцы хъуыд-
даджы йемё ёрёвёрён 
никёй уыдис. Ёнёрлёугё 
уыдис сфёлдыстадон агу-
рёнты гуылфёнты ёмё-
иу, ёнёмёнгёй, ёрцыдис 
вазыгджын хатдзёгтём. 
Валодяйы ёххуысёй – ёз 
ёрыгон журналист – йё 
рёстёджы слёууыдтён 
раст фёндагыл царды дёр 
ёмё сфёлдыстадон куыс-
ты дёр. Йемё ёнцон дзу-
рён уыдис истори, куль-
турё, эстетикё, этикё, 
философи ёмё ёндёр 
фарстайы фёдыл дёр.
Амыдта мын Валодя, 

ёнёштатон автортимё 
куыд кусын хъёуы, уый 
дёр. Бирё хёттыты-иу дзы 
фехъуыстон ахём ныхас: 
«Искёцы авторён йе ’рмёг 
куы нё бёзза мыхуыр кё-
нынён, уёддёр ёй уай-
дзёфты бын ма фёкё, уый 
дёу хуызён Бетъырбухы 
университеты журфак каст 
нё фёцис. Ёрбад йё цуры 
ёмё йын, хъавгё, йё рё-
дыдтытё сраст кёнынён 
баххуыс кён, ёмё дё галы 
бузныг фёуыдзён. Кёцы-
фёнды автор дёр хъуамё 
редакцийё разыйё ацёуа. 
«Рёстдзинад»-ён алы ёх-
сёнадон уацхёссёг дёр 
зынаргъ у!» Ёмё мын уыцы 
зондамынд канд журна-
листон куысты мидёг нё 
фёпайда, фёлё зонадон, 
ёхсёнадон ёмё фёл-
лойадон архайды мидёг 
дёр. 
Бетъырбухмё ногёй 

ахуыр кёнынмё куы ацыд-
тён (ацы хатт – аспиранту-
рёмё), уёдёй фёстёмё 
Валодяйы нал федтон (ме 
ссыдмё йе ’нусон дуне-
мё ацыд), фёлё мё йё 
удёгас сурёт никуы ферох 
уыдзён. Бёргё, фылдёр 
куы ахастаид нё зонгё-
дзинад, уёд мём фылдёр 
ёнкъарёнтё баззадаид, 
фёлё цы ис, уый хорз. 
Ивгъуыд ёнусы ёста-
йём-нёуёдзём азтё нё 
бёстёйён уыдысты фёцу 
ёмё ма ’рцуйы рёстёджы-
тё. Зёронд цардыуаг ёмё 
идеалтыл нё къух систам, 
ногтё та аргё не скодтам, 
афтёмёй хъеллау цардёй 
нё бонтё ёрвитём. Ва-
лодя ма, чи зоны, фылдёр 
фёцардаид, фёлё йын 
Горбачев ёмё Ельцины 
хуызён бынхортё йё цыт-
джын бёстёйы фидён куы 
фехёлдтой, уёд йё зёр-
дё йё кусынёй банцад. 
Йе ’мцахъхъёнтёй бирё-
тё къёссавёлдёхт фес-
ты, сё цёсгом бахордтой 
ёмё уый фёрцы хъарм 
бынёттё ссардтой. Фёлё 
Хуыгайы-фырт уыдонёй нё 
уыд. Цы лёджы ном хаста, 
уый уёззау уаргъ уыдис, 
фёлё ёвёд нё рауад Ва-
лодяйы фёд зёххыл. Баз-
зад ын ёртё фырты, ёмё 
уыдонмё фёхёццё йё 
фарн. Хёрзаудён сыл кё-
нёнт йё цардёмбалимё.

ХОЗИТЫ Барис, 
Цёгат Ирыстоны 

Фысджыты цёдисы 
правленийы сёрдар 

 Мёздёджы историйё 

Дубининты 
ёфсымёртё ёмё 
Арвыкомы райдайён

Ёрёджы, редакцийы хъуыддёгты фёдыл, Мёздёджы уёвгёйё, куыд 
нё хъуамё балёууыдаиккам, Арвыкомы (Военно-Грузинская дорога) рай-
дайёны «нулевой километр» кёй хонынц, уыцы монументы раз. Диссаджы 
райдзаст бон Дубининты ёфсымёрты номыл паркмё бахизёны ёвёрд ёр-
цыд, ёмё у горёты цёрджытё ёмё уазджыты уарзондёр бынёттёй иу.

Цымыдисаг у Дубининты ёфсы-
мёртё Василий, Герасим ёмё Ма-
кары истори дёр. Цёмён сын ахём 
кад скодтой Мёздёджы цёрджытё, 
сё горёты рёсугъддёр ран сын сё 
номыл 1983 азы цыртдзёвён цёмё 
сёвёрдтой (сарёзта йё Уёрёсейы 
сгуыхт нывгёнёг Дзбойты Михал).
Цёвиттон, графиня Панинайы 

хуымётёг хъазайраг зёхкусджытё 
(крепостные крестьяне) ХIХ ёнусы 
ёртынём азты уыдысты Мёздёджы 
горёты промышленносты бындур-
ёвёрджытё. Василий, Герасим ёмё 
Макар Дубининтё дунейы рухсмё 
фёзындысты Владимирскаг губер-
нийы хъёу Бинаг Ландехы. Уыдысты 
дёсны мастертё – хихджын бё-
лёстёй чъиу амал кодтой. Графиня 
Панинайён Терчы былгёрон зёххы-
тё куы раттой, уёд йемё ракодта 
йё хъазайрёгты иу хай, семё ёвён-
донёй конд ёрцыдысты ацы ёфсы-
мёртё дёр.
Курдиатджын лёппутё ног ёнё-

зонгё бынаты тагъд ацахуыр сты, 
лёмбынёг ёркастысты Мёздё-
джы алфамбылайтём, Терчы рагъы 
цёгатварс, нефты гуырён кём 

уыд, уыцы бынёттё федтой. Фёс-
тёдёр уыцы гуырён схуыдтой Воз-
несеновское, бынёттон цёрджытё 
дзы сёхицён артагён чысыл цъайтё 
къахтой. 
Ёфсымёртё бафиппайдтой нефт 

ёмё хихджын бёлёсты чъиуы ём-
хуызон ёууёлтё ёмё ныссагъёс 
кодтой, чъиу цы мадзёлттёй амал 
кодтой, ахёмтёй нефт амал кёны-
ныл. Афтёмёй иу хъуыдымё ёр-
цыдысты ёмё 1823 азы майы, сё 
зонындзинёдтёй пайда кёнгёйё, 
сарёзтой нефтскъёрён куб.
Нефтскъёрён процесс уыдис 

5-7 сахаты, ёмё-иу уыцы рёс-
тёгмё 40 ведрайё раскъёрд-
той 16 ведрайы фётёген, 20 
ведрайы – мазут, цыппар ведрайы та-
иу сёфт ёрцыдысты. Мазут уыцы ран 
хардзгонд цыди, сёрстой дзы цёл-
хытё, бёхифтындзён дзаумёттё.
Бёстёзонёг, РЦИ-Аланийы куль-

турёйы суыхт кусёг Николай Илья-
шенко куыд фыссы, афтёмёй ёф-
сымёрты продукцийы кой дёрдтыл 
айхъуыст, уёрёх дзы пайда кодтой 
ёрмёст Мёздёг ёмё йё алыварс 
хъёуты цёрджытё нё, фёлё йё 
ластой Мёскуы ёмё Бинаг Новго-

роды армукъатём, къупецёгтё ёмё 
йё афтектён уёй кодтой.
Завод фёкуыста ссёдз азы 

ёмё ёрвылаз цалдёргай мин 
путы фётёген скъёрдта. Афтё-
мёй уырыссаг къухёй дёсны Ду-

бининты ёфсымёртё дунейы ёп-
пёты фыццаг промышленнон ёгъда-
уёй фётёген амал кёнын райдыд-
той. Ёрмёстдёр авд азы фёстё 
немыцаг ахуыргонд Карл Рейхен йё 
лабораторийы нефтёй фётёген ра-
уагъта.
Хъыгагён, паддзахы хицауад аккаг 

аргъ не скодта ёфсымёрты куыстён. 
Ёрмёст 1848 азы хистёр, Василийы, 
схорзёхджын кодтой цасмы даргё 
ёвзист майданёй Владимиры лен-
тыл ахём фыстимё: «Пайдайаджы 
тыххёй».
Ахём у Дубининты цыбыр истори. 

Уёлдёр куыд фёбёрёг кодтам, аф-
тёмёй цыртдзёвён ёфсымёрты 
барельефтимё ёвёрд ёрцыд Мёз-
дёджы зынгё бынаты, парк хёссы 
сё ном. Курдиатджын ёфсымёрты 
нефтскъёрён аппараты макет ёмё 
сё цард ёмё архайдыл дзурёг ёр-
мёджытимё стенд фенын ёмбёлы 
Мёздёджы бёстёзонён музейы. 
Горёты Депутатты советы уынаффё-
мё гёсгё, раздёр Боинский тупик 
кёй хуыдтой, уый ныртёккё у Дуби-
нинты ёфсымёрты уынг.
Дарддёр рахиздзыстём Ар-

выкомы райдайён километрмё. 
Диссаджы аив барельеф дили-
жансимё, дыууё бёхы ёмё рихи-
джын бёхтёрёг сёхимё цёст зда-
хынц. Сё фарсмё, куыд вёййы, 
афтё – амонён цёджындз, раст ма 
цёджындзы фёстё асфальты цён-
гёт люкён дёр цыдёр историон 
хуыз ис. Ёмё, ёцёгёйдёр, уый 
историон бынат у – Арвыкомы рай-
дайён, кёд ууыл ныртёккё Дзёу-
джыхъёу нымайынц, уёддёр. Мёз-
дёджы цёрджытё дзы сёрыстыр 
сты, горёты фендтаг бынёттёй иу 
у, уазджытё йё разы зёрдылдарён 
хуызистытё сисынц. Сувенирон про-
дукцийы ‘хсён дёр ахсы зынгё бы-
нат
Куыд базарадон, афтё ацы фёндаг 

зындгонд у незамантёй нырмё. Нё 
дуджы агъоммё фыццёгём ёнусы 
йыл фыста бердзенаг-ромаг географ 
Страбон, нё дуджы фыццаг ёнусы 
та, Арвыкомы фёндаг кёй хонём, 
уый тыххёй ёрмёг ссарён ис рагон 
ромаг ахуыргонд Плиний хистёры 
куыстыты. Кавказы хёхты сёрты 
уыцы заман ахизён уыд ацы цыбыр-
дёр, фёлё тёссаг, нарёг, зын цё-
уён фёндагыл.
Бирё фыст ёрцыд Арвыкомы фён-

даджы тыххёй, иу хатт ёй чи федта 
фысджытё, поэттё ёмё бёлццёт-
тёй, уыдон ын йё диссаджы рё-
сугъддзинёдты тыххёй ёвдисёнтё 
ныууагътой сё чингуыты.
Уырысы ёфсёдтё йыл фыццаг 

хатт ахызтысты уырыссаг-туркаг хёс-
ты заман (1768-1774 азты). Фёлё 
йыл ёрмёст 1799 азы Уёрёсе ёмё 
Фёскавказы ‘хсён ёнёсцухёй цё-
уын райдыдтой, Готтлоб Курт Генрих 
фон Тотлебен – саксойнаг авантю-
рист ёмё уырыссаг инёлар ыл йё 
полкъимё куы ахызт, арёзтадон 
куыстытё ёмё йыл хидтё кёнгёйё, 
уёд.
Официалон ёгъдауёй та фён-

даг байгом 1863 азы ёмё йё 
уёд схуыдтой йё зёронд ном 
Дайрайнаджы бёсты Ёфсёддон-
гуырдзиаг. Йё райдайёныл нымад 
уыдис Мёздёг, йё кёроныл та – 
Тифлис.
Дзёуджыхъёуимё абаргёйё, 

Мёздёг уыйас стыр горёт нёу, 
фёлё дзы цёрынён алы фа-
дат дёр ис, рёсугъд парктё, 
сквертё, аллейтё ёмё хёрз-
ёфснайд уынгты уындёй зёрдё 
райы. Сёйрагдёр та, мёнмё гёс-
гё уый у, ёмё бынёттон цёрджы-
тё сё сахар уарзынц, ёвдай адё-
мыхаттёй дзы фылдёр хёларёй 
цёрынц.

ГАПБАТЫ Алетё,
авторы ист къамтё

ХУЫГАТЫ Валодя, ХЪОДЗАТЫ Ёхсар ёмё ХОДЫ Камал

Арвыкомы фёндаджы райдайён

Дубининты ёфсымёрты цыртдзёвён

  Дизайн: 1-аг фарсён – Халиты Изё;

 Номарён изёр 

«Боргустаны ёнусон кадёг» 

Дзёуджыхъёуы Хетёгкаты Къостайы мемориалон хёдзар-музейы уыд, ив-
гъуыд ёнусы 20-ём азты хъазахъхъы станицё Боргустаны советон хицаудзи-
над ёрфидар кёныныл архайёг ирон фёсивёдёй чи фёмард, уыдоны мысён 
изёр «Боргустаны ёнусон кадёг». Бацёттё йё кодта Дзёуджыхъёуы Хе-
тёгкаты Къостайы номыл Ирон литературёйы музейы хистёр зонадон кусёг, 
поэт, журналист, тёлмацгёнёг ЦХУЫРБАТЫ Сергей. 

Уый номарён изёры райдайёны 
аив бакаст  зындгонд ирон поэт Дзу-
гаты Георгийы фыст кадёг «Боргус-
тан», стёй, станицёйы ёрцёуёг 
трагикон цауты тыххёй Сергей йё-
хёдёг цы ‘мдзёвгё ныффыста, 
уый. 
Историон цауён йё аххосёгтё 

ёмё дзы Хуссар Ирыстоны хъё-
батыр фёсивёд, уыдонимё – нё 
фысджытё ёмё рухстауджытё 
Хъуылаты Созырыхъо, Санахъоты 

Мате, Беджызаты Чермен ёмё ин-
нётё цы лёгдзинад равдыстой, уый 
тыххёй номарён изёры раныхас 
кодтой: РЦИ-Аланийы Национ му-
зейы хайады сёргълёууёг,  зынд-
гонд историк, нё республикёйы 
культурёйы сгуыхт кусёг Козаты 
Петр, ёппётдунеон ёхсёнадон 
змёлд «Аланты Ныхас»-ы мыггёгты 
комитеты сёрдар Ёгкацаты Юри, 
поэт, журналист Къадзаты Станис-
лав, дохтыр ёмё ёхсёнадон ар-

хайёг Хётёгты Валодя, Дзёуджы-
хъёуы Хетёгкаты Къостайы номыл 
мемориалон хёдзар-музейы сёргъ-
лёууёг Отарты Зёлинё. 
Номарён изёры архайджытё ра-

хастой уынаффё, цёмёй Боргуста-
ны 1920 азты тугкалён цауты ар-
хайёг ирон хъёбатыр фёсивёдён 
Дзёуджыхъёуы ёвёрд ёрцёуа 
цыртдзёвён. Ацы фарстайыл раз-
дёр азты архайд цыд, ныр ёй хъё-
уы кёронмё алыг кёнын. 

ГАСАНТЫ Валери,
Дзёуджыхъёуы 

Хетёгкаты Къостайы номыл 
Ирон литературёйы музейы 

хистёр зонадон кусёг 

 Газеткёсджыты курдиатмё гёсгё 

Фёззыгон куыстытё – цёхёрадоны
Ацы аз хъёрмттё кёй хёссы, 

уымё гёсгё, ноябры (Джеоргуы-
байы мёй) ныссадзён ис нуры, 
хъёдындз, байтауён хъонтхора, 
басгёрдёг ёмё ёндёр хъацён 
кёрдёджыты мыггёгтё.

Бёлёстё, къудзитё ёхсёдгёйё, 
цы къалиутё сёмбырд, уыдон дёр, 
хус куы уой, уёд сё ис басудзён. 
Сё фёнык у хъацён алы зайёгойён 
дёр. Хус сыфтёртё судзён нёй, 
уымён ёмё сыхёгты хъыгдаргё 
кёныс сё хъылма фёздёгёй, стёй 
сё судзгё дёр цёмён кёныс, сё-
хёдёг зёххы нымбидзысты ёмё 
хъацён не сты? Хъёдён хур ёмё 
къёвдайы фёстё цард йё сыфтёр-
тё раттынц, бёлёсты бын гобаны 
хуызён куы свёййынц ёмё куы 
бамбийынц уёд.
Ёз мёхёдёг, цёхёрадон сыгъ-

дёггёнгёйё, иу ран самайын кёр-
дёгёй, сыфтёрёй, ёндёрёй. 
Дзёбёх куы нымбийынц, уёд сы-
джыты хуызён свёййынц. Нуры 
ёмё хъёдындз куы сагътон, хъацён 
кёрдёджыты мыггёгтё куы тыдтон, 
уёд сё уыцы сыджытёй бапырх код-
тон. Зёхкусёг ёдзух арвмё скёс-
скёс кёны, уымён ёмё рёстёджы 
хъёдёй бирё аразгё у. Фёлё ту-
гыл ма аскъуыйой, уый гёнён нёй.
Фос ма чи дары, уыдон сё фаджыс 

ёддёмё калгё цёмён кёнынц, иу 
ран ёй собау кён. Куы бамбийа, 
уёд зёронд фаджыс цёхёрадо-

ны диссаджы хъацён у, зёххы дёр 
схёмпус кёны. Уёдё нём раздёр 
картофёй, насёй хорз цёмён за-
дысты, уёд фаджыс йеддёмё, 
зёхмё ёндёр куы ницы хастой. 
Фырзад-иу ёркодта нё картоф, нё 
настё-иу ёнёхъён кёри уыдысты. 
Нё картофёй-иу иу-дёс бур гол-
ладжы мёнёуыл дёр баивтам. Уёд 
нём Ногиры хорз мёнёуёссён 
куырой уыдис.
Мё фыдыфыд, мё фыд зёххы 

куыст бирё уарзтой. Цёхёрадон-иу 
ёфснайд, сыгъдёггонд куы ‘рцыд, 
уёд-иу ёй анауыли афёлдёхтам, 
ома фёззёг бахуым кодтам. Суанг-
иу ёй гыццылгай белёй дёр скъах-
там, йё къуыбар ын нё пырхгён-
гёйё. Зымёг-иу ныссалд, стёй-иу 
уалдзёджы хуры хъёрмттём рай-
хёлд, бёмбёджы хуызён-иу сси, 
похцийё ласын дёр ёй нал хъуыд.

     
АБАЙТЫ Эдуард

 Спортивон фидиуёг 

Хъёбысхёст

Студенттё рамбылдтой Уёрёсейы Кубок
Краснодары Туризм, физикон культурё ёмё 

спорты университеты спортивон комплексы цыдыс-
ты Уёрёсейы уёлдёр ахуыргёнёндётты студент-
ты ’хсён Кубок рамбулыныл ерыстё уёгъдибар 
ёмё грекъаг-ромаг хъёбысхёстёй. 
Ерыстё уыдысты ко-

мандон, ёмё дзы Ирыс-
тонёй архайдтой дыууё 
командёйы. Уёгъдибар 
хъёбысхёстёй Ирыстоны 
номёй ерыс кодта ЦИПУ-
йы командё, грекъаг-ро-
маг хъёбысхёстёй та нё 
республикёйы спорти-
вон кад хъахъхъёдта нё 
ахуыргёнёндётты сту-
дентты иугонд командё. 
Нё дыууё командёйы 

дёр ерыстём сёхи цёт-
тё кодтой Уёрёсейы 
сгуыхт тренер, педагогон 
наукёты кандидат Багаты 
Вячеславы разамындёй. 
Ерысты уёлдай, сёрёнёй 
сёхи равдыстой уёгъди-
бар хъёбысхёсты коман-
дёйы богёлттё. Кубок 
рамбулыныл цы фараст 
командёйы ерыс кодтой, 
уыдонёй ирыстойнёг-
тё фембёлдысты ёртё-
имё ёмё ёртё хатты 
рамбылдтой стыр хыгъд-
тимё.
Краснодары дыууё ко-

мандёйы ЦИПУ-йы ко-
мандё рамбылдта 10:0 
хыгъдтёй, Стъараполы 
богёлттимё та фембёл-
ды хыгъд уыд 9:1 дзёу-
джыхъёуккёгты пайда-
йён. «ЦИПУ» афтёмёй 
ссис Кубок рамбулёг. 

Грекъаг-ромаг хъёбыс-
хёстёй РЦИ-Аланийы 
студенттё бацахстой 2-аг 
бынат. Ирыстоны командё 
фёуёлахиз ёртё фем-
бёлды, фёлё кёронбёт-
тёны Краснодары коман-
дёйён бантыст фёразёй 
уёвын. Уёгъдибар хъё-
бысхёстёй хёцёг, ЦИПУ-
йы, Физикон культурё 
ёмё спорты 1-аг курсы 

студент Дзаттиаты Альберт 
хорзёхджын ссис сёрма-
гонд лёвар «Хуыздёр тех-
никон цёттёдзинад»-ёй. 
Грекъаг-ромаг хъёбыс-

хёстёй та сёрмагонд 

нысан «Уёлахизмё тыр-
нындзинад» лёвёрд ёр-
цыд ЦИПУ-йы юридикон 
факультеты 1-аг курсы сту-
дент Гаджиты Астанён. 
Нё командёты раза-

монёг Багаты Вячеслав 
ирыстойнаг студентты ар-
хайдёй разыйё баззад 
ёмё загъта: «Ерыстё ра-
уадысты зёрдёмёдзёу-

гё. Фысымтё сын ба-
цархайдтой хорз уавёр-
тё саразыныл, ёмё сын 
уый бантыст. Бёргё нё 
фёндыд грекъаг-ромаг 
хъёбысхёстёй дёр 1-аг 

бынат рамбулын, фёлё 
уымён уыдис аххосёгтё. 
Зёгъём, иу уёзы нём 
нё уыд, гауызмё кёй ра-
уагътаиккам, ахём богал. 
Ёмткёй райсгёйё, мах 
разы стём, нё студенттё 
цы цёттёдзинад равдыс-
той, уымёй».

БАСКАТЫ Уырызмёг

ГУСАЛТЫ Барис

Фыдёлты уёзёгён
Уё байрай, рёстмё уай, нё райгуырён Зилгё!
Дё бирё хёрзтё нын дывёрёй уёд фидгё.
Ёнустёй дыууёйён кёсыс уал сё сёрты…
Мыггагмё цёрёнбон зёгъы дын нё зёрдё.

Дё фырттё – сёрёнгуырд, чызджытё – 
        хёрзаив.
Ахёмты нё фётчы амондёй фёсайын.
Чи афтыд кёдёмдёр хорз царды амалён, –
Ёрвиты дём уый дёр хъёбулы саламтё.

Хуымёллёджы хъал дон ауёзтён нё быхсы…
Ысрёзём фырбуцёй дё адджын хъёбысы:
Нё саби дард дугён йё хур дёр ды уыдтё.
Уый рёвдыд мысгёйё кёлы рухс нё удтём.

Елберды цъупп обау нё Ирыл фёлгёсы.
Нё цин дёр, нё маст дёр дё цурмё 
         фёхёссём!
Аланты къуыбыртё – сё фидар нё хохён.
Нё фидён – йё нысан фыдёлты карз 
      тохён.

Афёхъо, Гёлинё, Елё уёд Сафарён – 
Фёсивёд куыд фёуой хайджын сё фарнёй!
Дзёнёт дёр куы нё у зынаргъдёр дё 
     зёххёй.
Тёхуды, кёй хынцыс дё кёрдзын, дё 
     цёххёй!..

2007-2025 азтё

 Афёхъо, Фидараты – Уырысы ‘фсады зындгонд инёлар-лейтенант.
 Гёлинё, Айларты-Болион – бёрнон бынаты разамонёг, хёрзтыцёуёг.
 Елёмырзё, Борыхъуаты – хъуыстгонд дохтыр, медицинон наукёты кандидат.
 Сафар, Хёблиаты – сгуыхт журналист, номдзыд фыссёг. 

 Бёрёгбоны кадён 

Зиуы зёрдиагёй архайдтой
Сёрмагонд гом про-

фессион училищёйы 
ахуырдзаутё, ёхсё-
надон архайджытё – 
сёрмагонд ёфсёддон 
операцийы Ветеранты 
ассоциацийы уёнг Че-
хойты Батрадз, аху-
ырадон уагдоны ди-
ректор, сёрмагонд 
ёфсёддон операцийы 
ветеран Хъаныхъуаты 
Сергей, мастертё Ты-
былты Фатимё ёмё 
Плиты Альбинё, РЦИ-
Аланийы ахуырад ёмё 
наукёйы министр Алы-
бегты Эллё, Вете-
ранты ассоциацийы 
разамонёг Магкёты 
Олег, йё хёдивёг Туа-
ты Артур, фёсивёдон 
парламент ёмё ёх-
сёнадон организаци 

«Фыццёгты змёлд»-ы 
хъёппёрисёй ирон 
адёмы кадджын бё-
рёгбон Джеоргуыбайы, 
Уастырджимё кувён 
къуырийы агъоммё са-

рёзтой зиу Хетёджы 
Уастырджийы кувёндо-
ны. Ёмхъарутёй бафс-
найдтой къохы фёз-
уат, ёрёмбырд кодтой 

ёмё дзы раластой 30 
голладжы алыхуызон 
бырон ёмё сыфтёртё. 
Сёрмагонд професси-

он училищёйы ахуыр-

дзаутё уыцы бонмё 
сёхи тынг бацёттё 
кодтой – бёрёгбоны 
кадён сёхёдёг сфых-
той бёгёны, скодтой 
уёливыхтё, уыцы ахс-
джиаг хъуыддаджы та 
сём сё цёст дардтой 
мастер Цомартаты Ла-
рисё ёмё цёлгёнёны 
кусджытё.
Зиуы цы ёртындёс 

ахуырдзау-лёппуйы ар-
хайдта, уыдон сё куыс-
ты фёстиуджытёй ра-
зыйё баззадысты, ба-
зыдтой кувёндоны ис-
тори, кёронбёттёны 
та хистёртё, ирон ёгъ-
даумё гёсгё, бёгё-
ныйы кёхцёй зёрдиа-
гёй бакуывтой Уастыр-
джимё, бафёдзёхстой 
йыл Ирыстоны цёрджы-
ты, ракуырдтой дзы нё 
бёстёйён сабырдзи-
над ёмё фёрныгад.

БУТАТЫ Азёмёт,
къамтё систа 

Татьянё ШЕХОДАНОВА

